
Edicións Laiovento agasálla-
nos neste mes das Letras cun 
libro no que o xornalista e pro-
fesor Luís Álvarez Pousa revisa, 
analiza e denuncia o papel dos 
medios de comunicación na 
sociedade e a utilización espu-
ria que fan deles os poderes 
políticos.

Cun marco histórico que 
abrangue as tres últimas déca-
das e un ámbito territorial 
centrado en Galicia pero inse-
rido nas dinámicas estatais e 
mesmo globais, o autor indaga 
con rigor intelectual e docu-
mental na mediación condicio-
nada e condicionante («baixo 
sospeita») que se produciu 
durante todo este período entre 
«medios e políticos». Unha 
pescuda crítica que se apoia a 
miúdo en feitos e informacións 
construídas para consumido-
res anestesiados e que o autor 

utiliza para desvelar as teas de 
araña e as forzas escuras que 
hai detrás delas.

A revisión organízase en 
catro períodos (1990-2004, 
2005-2010, 2011-2017 e 2018-
2023) atendendo a certos acon-
tecementos políticos ou mediá-
ticos, pero o fío discursivo ten 
continuidade ao longo de todo 
o ensaio e defínese ben na capa 
da publicación: «A industria da 
información ten en Internet o 
aliado perfecto contra o que 
nun pasado recente facía dos 
medios de comunicación un 
contrapoder ao servizo da ver-
dade (…) En medio dese ‘tsu-
nami’, os medios tradicionais e 
o xornalismo son ao tempo víti-
mas –desactivan a súa función 
política de intermediarios– e 
cómplices –réndense ao sensa-
cionalismo e deixan de preocu-
parse por interpretar o mundo».

Esta toma de postura intelec-
tual vaina documentando o autor 
ao longo das case 600 páxinas de 
que consta o ensaio, organizadas 
en 170 entradas ou epígrafes que 
identifican outros tantos aconte-
cementos noticiados ou noticia-
bles nesa andaina de 33 anos. 
A amplitude do marco informa-
tivo e o rigor analítico con que 
se trata fai desta obra un docu-
mento obrigado para estudosos e 
profesionais, pero o ton e o ritmo 
periodístico no que se traduce 
formalmente convértea asemade 
en lectura doada para calquera 
lector que se interese polo que 
agacha a información que con-
sumimos no día a día. Mesmo 
é susceptible de achegamentos 
fragmentarios guiados polos 
titulares que identifican feitos 
concretos do momento.

E neste breve achegamento 
ao traballo de Álvarez Pousa 
non sobra engadir dous detalles 
nada anecdóticos: a obra leva 
prólogo de Ignacio Ramonet e 
epílogo de Xosé Manuel Beiras, 
autores con historiais ben reco-
ñecidos. E os dous inciden 
en lecturas que non precisan 
comentario: «O autor establece 
de modo definitivo, cun catá-
logo abafador de feitos, datos 
e exemplos, a proba por ADN 
de que a relación dos medios 
e os políticos é tóxica» (Ramo-
net). «A farturenta manchea de 
textos recollidos neste volume 
son a testemuña viva (…) do 
labor dun xornalista auténtico 
(…): o do xornalismo de com-
bate democrático» (Beiras).

